Әлмәт районы, 
Түбән Мактама 1 нче урта мәктәбенең 
татар теле һәм әдәбияты укытучысы 
Йосыпова Рима Мирзаһит кызы
Сабыр төбе – сары алтын
(сыйныф сәгате эшкәртмәсе)
Максат: кешеләргә карата, түземле, сабыр, тыйнак булуның мәгънәсен төшендерү. Балаларда түземлелек, сабырлык, чыдамлык, үз-үзеңне дөрес тоту күнекмәләре тәрбияләү, кешеләр белән аралашу кагыйдәләрен булдыру; халык авыз иҗатында сабырлык сыйфатының чагылышы турында сөйләшү оештыру.
Җиһазлау: халык авыз иҗаты әсәрләре, укучыларның рәсемнәре, “Әхлак дәресләре” китабы, “Балан” җыры, шигырьләр, вакытлы матбугат материаллары.
Дәрес барышы
Укытучы дәреснең темасын һәм максатын аңлата. Тактадагы рәсемгә ишарәләп, кыз һәм чәчәкнең таҗларына басым ясый. “Кешенең чын матурлыгы нәрсәдә?” соравына җавап эзләү кирәклеген әйтә.

Кечкенә әңгәмә вакытында укучылар “Кеше - җирнең гүзәл чәчәге” дигән нәтиҗә ясыйлар. Чәчәкнең бер генә таҗын өзеп алсаң да, аның бөтенлеге, матурлыгы югала. Таҗдагы сүзләрне укыйк та уйлыйк: шушы сүзләрнең эчтәлеген югалтмас өчен кеше нинди булырга тиеш? “Кешенең биш асылы” дигән шигырьгә тукталыйк.
1 укучы. 
Кеше өчен иң әүвәл – Намус, дигән,

Намусыңны сатып итмә табыш, дигән.

Байлык өчен илен – көнен саткан кеше,

Ике дөнья өчен дә ул явыз дигән.
2 укучы.

Икенчесе иң кыйммәтлесе – Акыл, дигән,

Акылсызда акыл ягы такыр, дигән.

Акылсызда намус та юк, иман да юк,

Ялганга ант итеп барын сатар, дигән.

3 укучы.

Өченче иң кыйммәтлесе – Әдәп, дигән,

Әдәп көчле мәхәббәткә сәбәп, дигән.
Әдәпсездә бәхет тә юк, тәүфыйк та юк,

Кеше исемен күтәрү гаҗәп, дигән.

4 укучы.

Дүртенчесе иң кыйммәтлесе – Күңел, дигән.

Күңеле бозык кеше – кеше түгел, дигән. 

Бозыкларга җир өстеннән асты яхшы,

Яшәмә дә, үлеп җиргә күмел, дигән.

5 укучы.

Бишенче иң кыйммәтлесе - Сабыр, дигән,

Сабыр кеше зур бәхетләр табар, дигән.

Бер дә юкка ачуланып дөнья бозу,
Бер кайгыдан икенчегә салыр, дигән.

Укытучы. 
Әйе, кеше өчен намус, акыл, әдәп, күңел, сабырлык - иң кирәкле сыйфатлар. Алар бер-берсе белән бик нык бәйләнгәннәр. Ә хәзер әйдәгез, Халисә Мөдарисованың халык көенә язылган “Балан” җырын тыңлап китик.
- Җырда сүз нәрсә турында бара?

- Түземлелек, сабырлык, чыдамлык турында.

- Нәрсә соң ул сабырлык? Нинди кешене сабыр диләр? 

(укучыларның җаваплары тыңлана һәм бәяләнә, тормыштан алынган мисаллар белән бәйләп аңлатыла).
- Ә нәрсә ул түземсезлек? Тормыштан нинди мисаллар китерә аласыз? (мәсәлән, кешене озак көтү, авыртуга түзмәү, һ. б.).

Укытучы белән бергә йомгак ясала: кеше сабыр булмаса, эшлисе эшенең нәтиҗәсен ашыктырып хата ясарга мөмкин, уйламыйча җавап биреп, ялгышырга, закон бозарга, җавапка тартылырга да була. Ә инде түзем кеше нинди генә авырлык килсә дә, түзә, теләгенә, максатына ирешү өчен тырыша.
- Балалар, әйдәгез, халык әкияте “Үги кыз” га күз салыйк. Әкияттән өзекләр күрсәтелә, үги кызның бәхеткә ирешү юллары анализлана. 
“Мәкальләрне әйтеп бетер” уены уйнала.

Түзгән - тимерне дә (өзгән).

Сабыр иткән - морадына(җиткән).
Сабыр төбе - (сары алтын).

Сабыр чыдый - (сабырсыз елый).

Сабырсызның эше ( тамырсыз).

- Үз-үзеңне тәрбияләү, матур сыйфатларга ия булу турында шагыйрьләрнең бик кызыклы әсәрләре бар. Ш.Галиевнең “Шаярасы килә”, Х.Халиковның “Үземне җиңдем” әсәрләре шундыйлар.
Укучыларның фикерләрен һәм иҗади уйлау сәләтләрен үстереп, педагогик ситуацияләр чишелә.

Галим, әдәбият һәм фән эшлеклесе А.Яхинның “Әхлак дәресләре” китабы буенча (188 нче бит) Рәҗәп агай турында сәхнәләштерелгән уен күрсәтелә, аның буенча фикер алышына.
- Ничек уйлыйсыз, бабайның кәефе нилектән кырылган?

- Укучылар кабаттан бабайның өенә нилектән килгәннәр?

- Бабай “җитми” дигән сүз белән нәрсә әйтергә тели?
Йомгак ясап, “Язшы сүз” шигыре тыңланыла.

Сыйныф чарасына йомгак ясала. Сабырлыкка ия булу өчен түбәндәгеләрне истә тотарга кирәк:
1. Үз-үзең белән идарә итәргә өйрән, фикереңне тыныч итеп әйт. 

2. Кычкырма, кешеләрнең кәефен җибәрмә.

3. Һәрвакыт ярдәмчел бул.

4. Иптәшләрең белән әйбәт итеп сөйләш, кешегә кушаматлар такма, “тылсымлы” сүзләр әйтергә онытма, ягымлы бул.

5. Әләкче булма. Әгәр дә иптәшең нинди дә булса ярамаган эш эшли икән, бу турыда башта аның белән сөйләш, дустыңны начар эш эшләүдән тый.
6. Нинди дә булса бер эшне әйбәт башкара алуың белән масайма. Иптәшләреңне дә яхшы булырга өйрәт.

7. Киң күңелле бул.

Укучылар, мин сезнең барыгызның да акыллы, сабыр, тыйнак, тәрбияле булуыгызны телим. Дәресебезне йомгаклап, “Сынмасын сабыр канатың” җырын тыңларга чакырам.
